
പതിനാറാം കേരളനിയമസഭ

രണ്ടാം സമ്മേളനം

നക്ഷത്രചിഹ്നമിടാത്ത ചോദ്യം നമ്പർ: 1590 16-10-2026-ല്‍ മറുപടിയ്ക്ക്

സ്പോർട്സ് കൗൺസിലിന്റെ പ്രവർത്തനവും വിജിലന്‍സ് അന്വേഷണവും

ചോദ്യം ഉന്നയിച്ച അംഗങ്ങൾ

ശ്രീ. പാറക്കൽ അബ്‌ദുല്ല

മറുപടി നൽകിയ മന്ത്രി

ശ്രീ. ഒ. ജെ. ജനീഷ്

(കായികം, യുവജനകാര്യം, രജിസ്ട്രേഷൻ,

മ്യൂസിയം, പുരാവസ്തു & പുരാരേഖ വകുപ്പ് മന്ത്രി)

(എ)  തിരുവനന്തപുരത്തെ കേരള സ്പോർട്സ് കൗൺസിൽ ആസ്ഥാനത്തും 14 ജില്ലാ സ്പോർട്സ്

കൗൺസിൽ ഓഫീസുകളിലും വിജിലൻസ് നടത്തിയ പരിശോധനയിൽ വ്യാപക ക്രമക്കേടുകൾ

കണ്ടെത്തിയിട്ടുണ്ടോ; വ്യക്തമാക്കാമോ;

മറുപടി: കേരള സംസ്ഥാന സ്പോർട്സ്‌ കൗണ്‍സിലിന്റെ പ്രവര്‍ത്തനങ്ങളുമായി ബന്ധപ്പെട്ട്‌,

അഴിമതികളും ക്രമക്കേടുകളും നടക്കുന്നതായി വിജിലന്‍സിന്‌ ലഭിച്ച വിവരങ്ങളുടെ അടിസ്ഥാനത്തില്‍,

കേരള സ്റ്റേറ്റ്‌ സ്പോർട്സ്‌ കൗണ്‍സില്‍ ആസ്ഥാനത്തും സംസ്ഥാനത്തെ 14 ജില്ലാ സ്പോര്‍ട്സ്‌

കൗണ്‍സില്‍ ഓഫീസുകളിലും "ഓപ്പറേഷന്‍ കളിക്കളം " എന്ന പേരില്‍ 24.09.2026 തീയതിയിൽ

വിജിലന്‍സ്‌ ആന്‍ഡ്‌ ആന്റി കറപ്ഷന്‍ ബ്യൂറോ സംസ്ഥാനതല മിന്നല്‍ പരിശോധന നടത്തിയിരുന്നു.

കണ്ടെത്തിയ അഴിമതികളിലും ക്രമക്കേടുകളിലും വിശദമായ തുടര്‍പരിശോധന നടത്തിവരുന്നു.

(ബി)  ഗ്രാമീണ കായിക വികസനത്തിനായുള്ള കേന്ദ്ര പദ്ധതിയായ പൈക്ക വഴി ലഭിച്ച തുക

പൂർണ്ണമായും വിനിയോഗിച്ചില്ലെന്നും ചെലവഴിച്ച തുകയിൽ ഭീമമായ ക്രമക്കേടുകൾ ഉണ്ടായതായും

കണ്ടെത്തിയിട്ടുണ്ടോ; വ്യക്തമാക്കാമോ;

മറുപടി: പ്രസ്തുത മിന്നല്‍ പരിശോധനയില്‍ പഞ്ചായത്ത് യുവ ക്രീഡ ഓര്‍ ഖേല്‍ അഭിയാന്‍ (PYKKA)

പദ്ധതിയുടെ നടത്തിപ്പുമായി ബന്ധപ്പെട്ട് ലഭിച്ച തുക സമയബന്ധിതമായി മിക്ക ജില്ലാ

കൗണ്‍സിലുകളും പൂര്‍ണ്ണമായി വിനിയോഗിച്ചിട്ടില്ലായെന്നും, സംസ്ഥാന സ്പോര്‍ട്‌സ്‌ കൗണ്‍സിലിന്റെ

ഭാഗത്ത്‌ നിന്നും ഇതില്‍ മേല്‍നോട്ട വിഴ്ച സംഭവിച്ചതായും കണ്ടെത്തിയിട്ടുണ്ട്‌. ഇത് സംബന്ധിച്ച്

സ്പോര്‍ട്സ് കൗണ്‍സില്‍ സെക്രട്ടറി ലഭ്യമാക്കിയ റിപ്പോര്‍ട്ടിന്റെ അടിസ്ഥാനത്തില്‍, തുടര്‍

പരിശോധന നടത്തുന്നതിനു ധനകാര്യ ഇന്‍സ്പെക്ഷന്‍ വകുപ്പിന് നിര്‍ദ്ദേശം നല്‍കിയിട്ടുണ്ട്.

(സി)  സ്പോർട്സ് കൗൺസിൽ മുഖേന വാങ്ങിയ കായിക ഉപകരണങ്ങൾ യഥാസമയം വിതരണം

ചെയ്യാതെ സ്റ്റോർ റൂമുകളിൽ കെട്ടിക്കിടക്കുന്നതായി കണ്ടെത്തിയിട്ടുണ്ടോ; വിശദമാക്കാമോ;

മറുപടി: സ്പോര്‍ട്‌സ്‌ കൗണ്‍സിലിന്റെ ഗോഡൗണില്‍ കായിക ഉപകരണങ്ങളും, ട്രാക്ക്‌ സ്യൂട്ടുകളും

കായിക താരങ്ങള്‍ക്ക്‌ നല്‍കാതെ നശിക്കുന്നു എന്ന 19.07.2026 - ല്‍ മലയാള മനോരമ

ദിനപത്രത്തില്‍ പ്രസിദ്ധീകരിച്ച വാര്‍ത്ത സംബന്ധിച്ച്‌ കേരള സ്റ്റേറ്റ്‌ സ്പോര്‍ട്‌സ്‌ കൗണ്‍സിലില്‍



നിന്നും റിപ്പോര്‍ട്ട് ആവശ്യപ്പെട്ടിരുന്നു. തുടര്‍ന്ന് സ്പോര്‍ട്സ് കൗണ്‍സിലില്‍ നിന്നും ലഭ്യമായ റിപ്പോര്‍ട്ട്

പരിശോധിച്ച് കായിക താരങ്ങള്‍ക്കുള്ള സ്പോര്‍ട്സ് കിറ്റ് പരിശീലകരുടേതിന് സമാനമായി

ഏകീകരിക്കാനുള്ള സാധ്യത പരിശോധിക്കുന്നതിനും ദേശീയ മത്സരങ്ങളില്‍ പങ്കെടുക്കുന്ന

കായികതാരങ്ങള്‍ക്ക് ട്രാക്ക് സ്യൂട്ട് ലഭിക്കാത്ത സാഹചര്യം ആവര്‍ത്തിക്കാതിരിക്കുന്നതിന് നടപടി

സ്വീകരിക്കുന്നതിനും സ്പോര്‍ട്സ് കൗണ്‍സില്‍ സെക്രട്ടറിയ്ക്ക് നിര്‍ദ്ദേശം നല്‍കിയിരുന്നു.

"ഓപ്പറേഷന്‍ കളിക്കളം" എന്ന പേരില്‍ വിജിലന്‍സ്‌ ആന്‍ഡ്‌ ആന്റി കറപ്ഷന്‍ ബ്യൂറോ 24.09.2026

-ല്‍ നടത്തിയ മിന്നല്‍ പരിശോധനയില്‍ പല ജില്ലകളിലും സ്പോര്‍ട്‌സ്‌ ഉപകരണങ്ങള്‍ പര്‍ച്ചേയ്സ്‌

ചെയ്ത ശേഷം സ്റ്റോക്ക്‌ രജിസ്റ്ററില്‍ കൃത്യമായി രേഖപ്പെടുത്താതിരിക്കുന്നതായും, കൃത്യമായി വിതരണം

നടത്താതിരിക്കുന്നതായും വിതരണം നിര്‍വ്വഹിക്കുന്ന ഘട്ടത്തിലും ശരിയായ രേഖപ്പെടുത്തലുകൾ

ബന്ധപ്പെട്ട രജിസ്റ്ററുകളില്‍ വരുത്തുന്നില്ലായെന്നും, ടെണ്ടര്‍ നടപടികള്‍ സ്വീകരിക്കാതെ സ്പോര്‍ട്‌സ്‌

ഉപകരണങ്ങള്‍ വാങ്ങിയതായും പ്രാഥമികമായി ശ്രദ്ധയില്‍പ്പെട്ടിട്ടുണ്ട്. ആയത്‌ സംബന്ധിച്ച്‌

വിശദമായ തുടര്‍പരിശോധന നടത്തിവരുന്നു.

(ഡി)  വിജിലൻസ് നടത്തിയ പരിശോധനയിൽ മറ്റെന്തൊക്കെ അപാകതകളാണ് പ്രധാനമായും

കണ്ടെത്തിയതെന്നത് വ്യക്തമാക്കാമോ; കുറ്റക്കാർക്കതിരെ നിയമനടപടി സ്വീകരിക്കുമോ; വിശദാംശം

നല്‍കാമോ?

മറുപടി: വിജിലന്‍സ് നടത്തിയ പ്രസ്തുത മിന്നല്‍ പരിശോധനയില്‍ ജില്ലാ ചാമ്പ്യന്‍ഷിപ്പുകളില്‍

യോഗ്യത നേടാത്ത കായിക താരങ്ങളെ ക്രമവിരുദ്ധമായി സംസ്ഥാന ചാമ്പ്യന്‍ഷിപ്പുകള്‍ക്ക്‌

അയച്ചതായും, സ്പോര്‍ട്‌സ്‌ കൗണ്‍സിലുകള്‍ക്ക്‌ ലഭിച്ച വിവിധ ഫണ്ടുകള്‍ ഉപയോഗപ്പെടുത്തി വാങ്ങിയ

കായിക ഉപകരണങ്ങള്‍ വിതരണം ചെയ്യാതെയും കൃതൃമായി ഉപയോഗപ്പെടുത്താതെയും സ്റ്റോര്‍

റൂമുകളില്‍ സൂക്ഷിച്ചിരിക്കുന്നതായും, പല ജില്ലകളിലും വിവിധ ചാമ്പ്യന്‍ഷിപ്പുകളില്‍ പങ്കെടുക്കുന്ന

കായിക താരങ്ങളുടെ രജിസ്ട്രേഷന്‍ ഫീസുകള്‍ കൃത്യമായി രസീത്‌ നല്‍കി കൈപ്പറ്റാതെ ഉദ്യോഗസ്ഥര്‍

യു.പി.ഐ. ട്രാന്‍സാക്ഷന്‍ മുഖേന തുക കൈപ്പറ്റിയതായും കണ്ടെത്തി. ഒട്ടുമിക്ക ജില്ലകളിലും ജില്ല

സ്പോര്‍ട്‌സ്‌ കൗണ്‍സിലുകള്‍ നടപ്പാക്കുന്ന ഭൂരിഭാഗം പ്രോജക്ടുകളുടെയും കരാര്‍ അനുവദിക്കുന്നതിലും

സാധനങ്ങള്‍ വാങ്ങുന്നതിലും ടെണ്ടര്‍ നടപടികളോ ക്വട്ടേഷന്‍ നടപടിക്രമങ്ങളോ കൃത്യമായി

പാലിക്കുന്നില്ലായെന്നും, വൗച്ചര്‍ എഴുതി പണം അനുവദിക്കുന്നതില്‍ വൗച്ചറുകളില്‍ തുകയല്ലാതെ മറ്റ്‌

യാതൊരു രേഖപ്പെടുത്തലും നടത്താറില്ലായെന്നും, കൃത്യമായ ഇടവേളകളില്‍ ചാമ്പ്യന്‍ഷിപ്പുകള്‍

നടത്താതെയും ജനറല്‍ ബോഡികള്‍ ചേരാതെയും തിരഞ്ഞെടുപ്പുകള്‍ നടത്താതെയും പല

അസോസിയേഷനുകളും കടലാസ്‌ സംഘടനകളായി നിലനില്‍ക്കുന്നതായും പ്രാഥമികമായി

കണ്ടെത്തിയിട്ടുണ്ട്‌.

ജില്ലാ സ്പോര്‍ട്സ് കൗണ്‍സിലുകളുടെ നിയന്ത്രണത്തിലുള്ള ഇന്‍ഡോര്‍ സ്റ്റേഡിയങ്ങള്‍ വാടകയ്ക്ക്‌

നല്‍കുന്നതിന്‌ കൃത്യമായ മാനദണ്ഡങ്ങൾ പാലിക്കാതെ, പല ആളുകളില്‍ നിന്നും പല തുകയാണ്‌

വാടക ഇനത്തില്‍ ഈടാക്കുന്നതെന്നും സ്പോര്‍ട്‌സ്‌ കൗണ്‍സില്‍ കരാര്‍ നല്‍കിയ പ്രോജക്ടുകളുടെ

കരാറുകാരില്‍ നിന്നും ഉദ്യോഗസ്ഥന്‍ യു.പി.ഐ. മുഖേന പണം കൈപ്പറ്റിയതും വിജിലന്‍സ്‌

പരിശോധനയില്‍ കണ്ടെത്തുകയുണ്ടായി. ഒട്ടുമിക്ക ഓഫീസുകളിലും പ്രാഥമികമായി സൂക്ഷിക്കേണ്ട

ക്യാഷ്‌ ബുക്ക്‌, പര്‍ച്ചേയ്സ്‌ രജിസ്റ്റര്‍, പ്രോപ്പര്‍ട്ടി രജിസ്റ്റര്‍, ഡിസ്പോസ്‌ രജിസ്റ്ററുകള്‍ എന്നിവ പോലും

കൃത്യമായി പരിപാലിക്കുന്നില്ലായെന്നും, കരാര്‍ സംബന്ധമായ രേഖകളും ഫയലുകളും കൃത്യമായി

സൂക്ഷിക്കുന്നില്ലായെന്നും ചില ഓഫീസുകളില്‍ കരാര്‍ ഫയലുകള്‍ തന്നെ കാണാനില്ലായെന്നും

വിജിലന്‍സ്‌ നടത്തിയ മിന്നല്‍ പരിശോധനയില്‍ പ്രാഥമികമായി കണ്ടെത്തിയിട്ടുണ്ട്‌.

"ഓപ്പറേഷന്‍ കളിക്കളം" എന്ന പേരില്‍ നടത്തിയ സംസ്ഥാനതല മിന്നൽ പരിശോധനയില്‍

കണ്ടെത്തിയ അഴിമതികളിലും ക്രമക്കേടുകളിലും വിശദമായ തുടര്‍പരിശോധന നടത്തിവരുന്നു.

പരിശോധന പൂര്‍ത്തിയാകുന്ന മുറയ്ക്ക് കുറ്റക്കാര്‍ക്കെതിരെ നടപടി സ്വീകരിക്കുന്ന കാര്യം

പരിശോധിക്കുന്നതാണ്.

സെക്ഷൻ ഓഫീസർ

